
తనజోడుకోడె యై తనుఁబాయలేని 

తనయగ్రసంభవ తన మున్నె నడవ 

నీడుజోడై తను [1]నెసకొల్పఁ జాలు 

చేడియల్ తనుఁజుట్టి సేవించి నడువ 

నిచుళకు నరిగి యానృపకులోత్తంసు 

నిచుళేంద్రుఁ బొడఁగాంచి నేర్పున నపుడు 

రాణించురాగవర్ణములతోఁగూడ 

వీణానువిద్యాప్రవీణతఁ జూపి 

తక్కినకళలయందలి నేర్పు నెఱపి 

సొక్కించి వలపులసోనఁ జిక్కించి 

యారాజుచేత సప్తాంగంబుఁ గొనుచు 

శ్రీరంగనగరంబుచెంతనే మగుడి 

చనుచుండి చైత్రవైశాఖంబులందు 

మినుకైన రోహిణీమృగశీర్షములను 

మిక్కిలివేండ్రమై మెకములతలలు 

ప్రక్కలౌఁ బొమ్మనువడి నెండఁ గాయ 

గూడారములబండి గొల్లెనగొడగు 

నీడలలోనెల్ల నిలువరాకుండ 

వడచల్లునెరయెండ వాతెఱ లెండ 

నిడుసోగకన్నుల నెరికెంపుచూప





	↑ నెనలొల్పఁజాలు

